
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

SIMPANG ARANG RENDAH KARBON: SINERGI KOMUNITI,
AKADEMIA DAN PIHAK BERKUASA TEMPATAN

Mazni Mat Zin, Siti Farahin Kamaruddin, Nadia Zalikha Saifullizam

Kampung Orang Asli (KOA) Simpang Arang, penempatan masyarakat Seletar
pesisir pantai di selatan Semenanjung Malaysia, kini berdepan cabaran dalam
pengurusan sisa. Dengan majoriti penduduk bergantung kepada perikanan dan
hasil hutan bakau, pembangunan pesat di kawasan sekitar telah meningkatkan
jumlah sisa domestik dan buangan harian yang tidak terurus, sekaligus
mencetuskan pencemaran alam sekitar. Fenomena ini membawa implikasi
pelbagai dimensi, termasuk ancaman kesihatan, ekosistem, serta kesejahteraan

ekonomi penduduk.

Situasi ini menegaskan keperluan kepada satu pendekatan intervensi yang
bersifat holistik dan lestari. Justeru, projek “KOA: Revolusi Sisa Mampan Menuju
Model Komuniti Lestari” dirangka sebagai satu inisiatif bersepadu yang
menggabungkan kerjasama komuniti, institusi akademik, pihak berkuasa
tempatan, serta rakan industri. Projek ini, yang dilaksanakan dengan sokongan
Geran Komuniti Iskandar Puteri Rendah Karbon 5.0 oleh Maijlis Bandaraya
Iskandar Puteri (MBIP), bertujuan bukan sahaja memperbaiki sistem pengurusan
sisa di peringkat komuniti, tetapi juga memperkukuh kesedaran awam terhadap
kepentingan gaya hidup rendah karbon. Dana ini membolehkan pelaksanaan

inisiatif bersepadu yang menekankan pendidikan berbentuk dua hala melalui

bengkel, sesi libat urus dan perkongsian pengetahuan, di samping
pembangunan bahan digital untuk memperluas capaian pendidikan alam sekitar.
Rasional utama pelaksanaan projek ini adalah untu memberi penekanan kepada

pemindahan ilmu dan pembudayaan gaya hidup rendah karbon.

Bengkel, ceramah dan modul interaktif memperkenalkan amalan kitar semula dan
pengkomposan, di samping membentuk “Skuad Kebersihan” sebagai agen

perubahan komuniti. Keunikan pendekatan ini terletak pada usaha menggabungkan

kearifan tempatan dengan pengetahuan moden, sekali gus meningkatkan rasa

kepemilikan penduduk terhadap kelestarian persekitaran mereka.

Projek ini menyumbang secara langsung kepada pencapaian Matlamat
Pembangunan Lestari (SDG 11: Komuniti Lestari) serta agenda rendah karbon
Iskandar Puteri. Kejayaan inisiatif ini berpotensi menjadikan KOA Simpang Arang
sebagai model rujukan nasional dalam pengurusan sisa komuniti, membuktikan
bahawa kerjasama erat antara komuniti dan akademia dengan sokongan pihak

berkuasa tempatan adalah kunci penting menuju masa depan yang mampan.

Sesi Penganugerahan Geran Karbon 5.0 di bawah inisiatif Pengurusan Sisa

Mampan bersama pihak akademia dan wakil MBIP




